Avgerð

tikin av Skatta- og avgjaldskærunevndini 18.03.2009

Mál nr.: 08-03-31-57

· Meirvirðisgjaldslógin § 12 

· Meirvirðisgjald av lønum til bygging og umvæling av egnum bústaði

Samandráttur:

Felagið A bygdi íbúðir, og TAKS hevði góðtikið, at talan í ávísum býtislykli var um bygging fyri fremmanda rokning. Seinni yvirtók felagið B byggingina av íbúðunum, og nakað seinni vóru keypararnir frítstillaðir. Skatta- og avgjaldskærunevndin kom til ta niðurstøðu, at byggingin hjá felagnum B er bygging fyri egna rokning, og at mvgskyldan

hjá hesum felag tekur við, tá virksemið hjá hesum felagi byrjar.

Avgerð

Málið snýr seg um mvg av arbeiðsløn í samband við bygging av íbúðum.

Kærarin greiddi m.a. frá, at felagið A, sum upprunaliga stóð fyri byggingini, hevði selt allar íbúðirnar til ymiskar keyparar.

TAKS góðkendi, at sáttmálarnir við keypararnar staðfestu, at felagið A umboðaði keypararnar, og at undirveitarir sostatt ikki skulu krevja mvg av arbeiðslønini í tann mun, talan var um bygging til privatan bústað. Við øðrum orðum hevði TAKS góðtikið konstruktiónina soleiðis, at byggingin varð mett at fara fram fyri fremmanda rokning, við tað at bygt varð fyri eitt ávíst tal av keyparum.

Við tað at nakrir keyparar ikki keyptu íbúðirnar til privat endamál, tí partafeløg stóðu fyri keypunum, varð ein lykil útroknaður, hareftir mvg skuldi rindast av einum lutfalsligum parti av arbeiðslønini, sum svaraði til lutfallið av tali av íbúðum, sum ikki var selt til privat endamál.

Felagið A kom seinni í fíggjarligar trupulleikar, og var ikki fíggjarliga ført fyri at liðugtgera

verkætlanina til teir prísir, sum vórðu avtalaðir við keypararnar. Nýtt felag B varð stovnað og

keypti entreprisuna frá A.

Keypararnir fingu síðani boð um, at neyðugt varð at hækka prísirnar, um so var, at nýggja felag​ið kundi átaka sær uppgávuna at liðugtgera íbúðirnar fyri keypararnar.

Keypararnir høvdu tveir møguleikar, antin at gera nýggja keypsavtalu við B, ella at krevja at fáa peningin aftur frá A.

TAKS góðtók, at byggingin viðvíkjandi teimum persónum, sum upprunaliga tóku av íbúðu​num, var bygging fyri fremmanda rokning, og at mvg framhaldandi ikki skal rindast av arbeiðs​lønini fyri hesar íbúðir.

Hinvegin góðtók TAKS ikki, at príshækkingin kom undir gomlu reglurnar. Við øðrum orðum skuldi sáttmálin deilast upp í tvey. Upprunaligi prísurin og so príshækkingin, sum verður við​gjørd eftir nýggju reglunum, har keypararnir kunnu fáa stuðul fyri skjalprógvaðar útreiðslur til mvg.

Kærarin metti, at alt meirvirðisgjaldið hevði beinleiðis samband við upprunaliga sáttmálan, sum keypararnir hava gjørt. Eingin heimild var fyri, og heldur eingin orsøk er til at skilja ímill​um upprunaliga kostnaðin og príshækkingina. Annars eru príshækkingar rættiliga vanligar innan byggivinnuna. Tað letur seg heldur ikki gera at umsita hesar sáttmálar soleiðis, og úrs​litið fyri landskassan verður tað sama, um samlaði sáttmálin verður viðgjørdur eftir gomlu reglunum ella nýggju reglunum.

Í triðja lagi staðfesti TAKS, at fyri íbúðir, har upprunaligi byggiharrin ikki ynskti at halda fram við byggingini við nýggja felagnum, er talan um bygging fyri egnu rokning. Gjørt verður gald​andi, at tá TAKS upprunaliga hevur góðkent byggingina eftir ávísum reglum, so kann hetta ikki broytast í byggitíðini, serstakliga í einum føri sum hesum, har entreprenørurin ikki verður fíggjarliga førur fyri at fullføra verkætlanina. Undir hesum umstøðum kann skattamyndug​leikin ikki mitt í byggitíðini broyta støðu, og harvið fullkomuliga broyta fíggjarliga grundar​lagið fyri allari byggingini. Orsøkin til, at felagið A ikki var ført fyri at fullføra verkætlanina er ikki, at keypararnir hava verið frítt stillaðir at leypa frá avtaluni, men tann veruleiki, at verk​ætl​anin av ymiskum orsøkum ikki hekk fíggjarliga saman fyri felagið.

Í øðrum lagi varð gjørt galdandi, at tá nýggir keyparar eru funnir til tær íbúðir, har upprunaligi

keyparin hevur boðað frá, at hann orsakað av mishaldi ikki ynskir at gera nýggja avtalu, upp​fylla hesir keyparar treytirnar fyri at fáa mvg afturgoldið samsvarandi galdandi reglum um

stuðul til bygging av egnum bústaði.

Gjørt verður galdandi, at í hvussu so er fram til tíðspunktið, tá felagið A stóð fyri byggingini,

var talan um bygging fyri fremmanda rokning, tí tá varð bygt fyri ávíst tal av konkretum keyparum.

TAKS vísti m.a. á, at TAKS góðtók, at byggingin hjá teimum persónum, ið upprunaliga tóku

av íbúðunum, er bygging fyri fremmanda rokning, og at innsendu sáttmálarnir framvegis eru galdandi, t.v.s. at lønin er mvg-frí sambært gomlu reglunum í mvg-lógini (§ 12, stk. 1, litra l).

TAKS góðtók ikki, at meirkostnaðurin av íbúðunum hjá teimum persónum, ið upprunaliga tóku av byggisáttmálunum/íbúðunum, kemur undir gomlu reglurnar í mvg-lógini. Hetta merkir, at lønarparturin av meirkostnaðinum er ikki undantikin mvg. Í hesum sambandi skal samstundis vera víst til løgtingslóg nr. 58 frá 7. juni 2007 um stuðul til bygging og umvæling av egnum bústaði.

Fyri íbúðirnar, har upprunaligi byggiharrin/keyparin ikki heldur fram/leypir frá, og sum ”fella” aftur til felagið B, er talan um bygging fyri egna rokning. Byggifyritøkur skulu í slíkum førum ganga eftir reglum, ið eru galdandi fyri byggivinnuna. Vísast kann til kunngerð nr. 169 frá 15. desember 1992 um mvg av bygging v.m. til sølu, útleigu ella egna nýtslu, og til kunngerð nr. 172 frá 15. desember 1992 um sjálvbodna skráseting sambært lóg um mvg fyri útleigu, uppsiting og sølu av fastari ogn.

Viðvíkjandi tí, at upprunaligi byggiharrin/keyparin leypir frá/ikki heldur fram. Til hesa serligu 

støðu er at siga, at TAKS metir, at um upprunaligi byggiharrin ikki heldur fram, men letur íbúðina aftur til byggifyritøku, so er øll byggingin higartil at meta sum bygging fyri egnu rokning hjá byggifyritøkuni. Víst skal her vera á, at tað í hesum føri ikki snýr seg um eina sølu frá tí upprunaliga byggiharranum til byggifyritøkuna ella onnur.

Fundur í Skatta- og avgjaldskærunevndini:

Umboð fyri kæraran og TAKS møttu og løgdu fram áskoðan sína um málið fyri Skatta- og avgjaldskærunevndini.

Kæruumboðið vísti m.a. á, at farið varð undir byggingina undir ávísum fortreytum, herundir avtala við TAKS um fordeilingslykil. TAKS er bundið av hesum, eisini tá nýtt felag kemur inn. Tað ber ikki til at áleggja nýggja felagnum at gjalda mvg fyri gamla felagið. Felagið B hevur lyft ognirnar úr gamla felagnum og gjørt nýggjar entreprisuavtalur við undirveitarar.

Felagið hevur ikki yvirtikið mvg-skylduna hjá felagnum A. Kæruumboðið greiddi frá, at øll nú vóru fríttstillaði, og at nú eru ongar avtalur, undantikið heilt fáar avtalur. Nýggja felagið hevur ongantíð gjørt nakrar avtalur við keyparar. Skal mvg status broytast, má hetta vera frá einum ávísum tíðspunkti.

TAKS vísti m.a. á, at býtislykilin broytist við tað, at keyparar loypa frá. Byggingin hjá fyritøk​uni er tí bygging fyri egnu rokning. TAKS vísti annars á, at spurningurin um meirkostnaðin er ikki aktuellur longur, tí allir keyparar eru fríttstillaðir.

Avgerðin hjá Skatta- og avgjaldskærunevndini:

Fram til 1. juli 2007 var sambært § 12, litra l í mvg lógini heimild til frítøku fyri meirvirð​is​gjald av lønum til bygging og umvæling av egnum bústaði.

Tann 1. juli 2007 kom í gildi lóg, sum heimilar persónum, sum byggja ella umvæla egnan bú​stað, stuðul til meirvirðisgjald av arbeiðsløn við í mesta lagi kr. 150.000 pr. matr. nr. Í hesi lóg varð eisini ásett, at sáttmálar, sum eru fráboðaðir Toll og Skattstovu Føroya áðrenn 1. juli 2007, verða viðgjørdir eftir higartil galdandi reglum.

Treytin fyri at fáa stuðul til meirvirðisgjald av lønarpartinum er, at talan er um bygging ella umvæling av egnum bústaði. Tað er bygging og umvæling av egnum bústaði og ikki keyp, sum er fevnt av serligu reglunum um mvg av lønum.

TAKS hevur í hesum sambandi góðtikið, at talan er um bygging av egnum bústaði í førum, har tann, sum stendur fyri at byggja bústaðin, hevur gjørt avtalu við keypara frammanundan bygg​ing​ina og hevur fulltrú at handla hansara vegna.

Hetta krav frá TAKS má sigast at vera í tráð við heimildina í lógini um stuðul til bygging og  umvæling av egnum bústaði, tí við hesum verður roynt at tryggja, at bert mvg av lønarút​reiðsl​um í samband við bygging og umvæling til egnan bústað verður undantikið.

Tá felagið A bygdi, vóru avtalur við keyparar til allar íbúðirnar. Vísandi til, at allar íbúðirnar

ikki vóru keyptar til privat endamál, varð byggingin, sum tá fór fram, eftir einum ávísum býtis​lykli góðkend sum bygging fyri fremmanda rokning.

Á fundi í Skatta- og avgjaldskærunevndini upplýsti kæruumboðið, at allir keyparar nú vóru fríttstillaðir, og at nú eru ongar avtalur, undantikið nakrar heilt fáar. Nýggja felagið hevur ong​an​tíð gjørt nakrar avtalur við keyparar.

At felagið B keypir byggjaríið og heldur áfram við hesum hevur ikki við sær, at talan verður um bygging fyri egnu rokning, um avtalur framvegis vóru við keypararnar. Men tá keypararnir verða frítstillaðir, verður talan um bygging fyri egnu rokning.

Viðvíkjandi teimum fáu íbúðunum, har upprunakeyparin framvegis heldur fast við avtaluna, er talan tí um bygging fyri fremmanda rokning. Í skrivi frá TAKS frá 31. mars 2008, verður m.a. boðað frá, at TAKS góðtekur, at byggingin viðvíkjandi teimum persónum, sum upprunaliga tóku av íbúðunum, er bygging fyri fremmanda rokning, og at mvg framhaldandi ikki skal rind​ast av arbeiðslønini fyri hesar íbúðir.

Vísandi til upplýsingina frá kæruumboðnum, at allir keyparar vóru fríttstillaðir, er spurn​ing​urin um mvg av arbeiðsløn í samband við meirkostnað ikki aktuellur longur, og nevndin tók tí ikki støðu til hendan spurning.

Tá felagið B sambært upplýsingunum frá kæruumboðnum ikki hevur avtalur við nakrar keyp​ar​ar um bygging av íbúðum, er talan tí um bygging fyri egnu rokning, og mvg skal sostatt roknast av arbeiðslønini í samband við byggingina hjá hesum felagi.

Í hesum sambandi skal viðmerkjast, at mvg-skyldan hjá B tekur við, tá virksemið hjá hesum felag byrjar. Í hesum føri sýnist virksemið at byrja við yvirtøkuni av byggjarínum. Frá hesum

tíðspunkti er greitt, at talan er um bygging fyri egnu rokning.

Kærarin í hesum føri er B, og tað eru tí broytingarnar í mun til hetta felag, sum eru til við​gerðar. Hvussu og um broytingar skulu gerast hjá A, ella hvussu sølan av byggjarínum skal

viðgerast í mvg høpi er ikki partur av málinum.

Skatta- og avgjaldskærunevndin kom til ta niðurstøðu, at byggingin hjá felagnum B er bygging fyri egnu rokning, og at mvg-skyldan hjá hesum felag tekur við, tá virksemið hjá hesum felag byrjar. Avgerðin verður grundað við, at felagið hevur ikki avtalur við keyp​ar​ar um sølu av íbúðunum.
